
Hezkuntza Departamentuak herritartasunari eta integrazioari buruzko jardunaldian parte hartu du
Teresa Aranazen esanetan, integrazioa hezkuntza-sistemaren erronka da
Osteguna, 2009ko maiatzaren 28a.  Nafarroako Gobernuak, Hezkuntza Departamentuaren bidez, “Herritartasuna eta Integrazioa. Hezkuntza hobea, herritartasun hobea” jardunaldian parte hartu du gaur. Jardunaldia Iruñan, Iturramako Civivoxen egin da, oinarrizko, erdi mailako eta goi mailako hezkuntzako irakasleei bideratuta, baita hezkuntza-erakundeetako zuzendariei eta IGA ikasleei ere.
Irekitze-ekitaldian hurrengo hauek parte hartu dute: Teresa Aranaz Departamentuko Antolamendu, Kalitate eta Berrikuntza zuzendari nagusiak; Josefina Cambra Filosofia eta Letretako eta Zientzietako Doktoreen eta Lizentziatuen Elkargo Ofizialen Kontseilu Nagusiko presidenteak; eta Andrés Garro Nafarroako Lizentziatuen Elkargoko dekanoak. 

Jardunaldi hauek Filosofia eta Letretako eta Zientzietako Doktoreen eta Lizentziatuen Elkargo Ofizialen Kontseilu Nagusiak, Immigrazio eta Emigrazio arloko Estatu Idazkaritzak eta EBren Integraziorako Europako Funtsak antolatu ditu Iruñan, Bartzelonan eta Málagan. Jardunaldien xedea atzerriko ikasleak derrigorrezko hezkuntzan sartzeak planteatzen dituen erronkak aztertzea eta kalitatezko hezkuntza bermatzeko mekanismoak jorratzea da. Era berean, hezkuntza-sistema ikasleen aniztasunera egokitzeko aplikatutako politikak aztertzen dira. 
Irekitze-ekitaldiaren ostean lehenengo hitzaldia etorri da, “Gizarte-ekintzarako heztea”, Concepción Naval Nafarroako Unibertsitateko Azpiegitura eta Berrikuntza errektoreordearen eskutik. Jarraian mahai-ingurua egin da hezkuntza-politikak integrazioaren arloan dituen erronken inguruan, eta horretan Teresa Aranazek, Inés Gabarik (Nafarroako Unibertsitate Publikoa); eta Juan Andrés Muñoz Arnauk (Errioxako Unibertsitatea) parte hartu dute. 
Aranazek azpimarratu duenez, Nafarroako gizartea kultura anizkuna eta arraza anizkuna bihurtu da. Hori dela eta, “ikastetxea ez dago errealitate horretatik kanpo eta integrazioa hezkuntza-sistemak duen erronka da”. Hezkuntza Departamentua azken urteetan sisteman berandu sartzen diren ikasle horiei erantzunik onena bilatzen ari dela azpimarratu du “kasu batzuetan ikasketa-proiektuan duten desfasea bi urtetik gorakoa baita, eta ez baitituzte gaztelania eta kultura ezagutzen, eta batzuetan baldintza soziokultural makurretatik baitatoz”. Horretarako, oinarrizko araudiak (HLO) eta garapen autonomikoak ikasleen egoera pertsonal desberdinak antolatu eta jaso nahi dituzte eta “horiei guztiei erantzuna eman nahi diete planteamendu barne-hartzaile eta normalizatzailea eginda”. 
Aranazek Hezkuntza Departamentua herritartasun osoko gizartea lortzeko jorratzen ari den neurriak azaldu ditu, eta bere esanetan, “antolaketa- eta ikasketa-arauen eta –planteamenduen bidez lortu behar da ikasle guztiek gaitasunak albait gehien garatzea, haur bat ere atzean ez geratzea. Beste esparru batean ere esku hartu behar da, gizarteak immigrazioaren aurrean dituen balio eta jarrerekin zerikusia duena. Esparru horretan asko hobetu behar dugu oraindik, eta bide luzea daukagu aurretik”.
Arratsaldean bi tailer egin dira, bata familia immigranteek hezkuntza-zentroko bizitzan duten inplikazioari buruz, Dayse Robalinoren eskutik (Nafarroako Unibertsitatea), eta bestea irakasleek ikasleak behar den moduan artatzeko dituzten gaitasunei buruz, Luis Vicente Garínek zuzenduta (Iruñako San Jorge Haur eta Lehen Hezkuntzako Zentroaren zuzendaria). 

